Nafarroako Parlamentuko Mahaiak, 2012ko otsailaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai eta Bildu-Nafarroa parlamentu-taldeek aurkezturiko mozioa, zeinaren bidez Nafarroako Gobernua premiatzen baita berma dezan Foru Komunitateak Euroeskualdean parte hartzea.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2012ko otsailaren 27an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 196. artikuluan eta hurrengoetan xedatuaren babesean, ondoko mozioa aurkeztu dute, Osoko Bilkuran eztabaidatu eta bozkatzeko.

Iragan mendearen amaieran, Nafarroako Foru Komunitateak, Euskal Autonomia Erkidegoak eta Akitaniak mugaz gaindiko Euroeskualde bat osatu zuten Europako esparruan, eta horren babesean hainbat lan eta argitalpen egin zituzten batera. Geroago, Nafarroako Gobernuak, bere kasa, erakunde hori uztea erabaki zuen.

Berrikiago, Akitaniako eta Euskal Autonomia Erkidegoko gobernuek, aldez aurretik Nafarroako Foru Komunitateari gonbita eginda, harreman eta lankidetza lan handia egin dute, eta Euroeskualde bat eratu dute elkarren arteko harremanetan sakontzeko, eta, halatan, harremanetarako, trukerako eta proiektu komunetarako gune handi bat sortu dute.

Euroeskualdearen figura 1958tik dago indarrean, eta eskualdeen arteko lankidetza bilatzen du, eskala-ekonomiak, mota guztietako sinergiak eta kudeaketa-gaitasun handiagoa sortzen dituzten azpiegituren nahiz ikerkuntza- eta berrikuntza-politiken esparruan, eta dauden Euroeskualde ugarien bermea dauka. 

Espainiako Estatuari eta bertako mugaldeko erkidegoei dagokienez, Euskal Autonomia Erkidegoak aipatu Euroeskualde horretan parte hartzen du; Balearrek, Kataluniak eta Aragoik, berriz, Pirinioak-Mediterraneoa Euroeskualdea osatzen dute Midi-Pyrénées eta Llenguadoc-Rossellórekin batera. Hortaz, Nafarroa da beste inor baino azkarragoa eta kapazagoa izatea erabaki duen mugaldeko erkidego bakarra, inolako euroeskualdetan ez parte hartzea erabaki baitu. Hori dela-eta, ondoko erabaki proposamena aurkeztu dugu:

Nafarroako Parlamentuak bere nahia adierazten du, Nafarroak Euskal Autonomia Erkidegoaren eta Akitaniaren arteko Euroeskualdean parte hartzearen aldekoa.

 Nafarroako Parlamentuak Nafarroako Gobernua premiatzen du lehenbailehen egin ditzan egin beharreko ekintza guztiak, Nafarroako Foru Komunitatea Euroeskualde horretan egotea ziurtatzeko.

Iruñean, 2012ko otsailaren 21ean

Foru parlamentariak: Maiorga Ramírez Erro eta Bakartxo Ruiz Jaso

